
Izjava OHR-a na konferenciji
za  medije  međunarodnih
organizacija
Bolji  statistički  podaci  podrazumijevaju  veću  stopu
zaposlenosti

Vijeće ministara BiH mora prekinuti sa odlaganjem imenovanja
direktora i zamjenika direktora Agencije za statistiku BiH.
Dok se to ne uradi, oni koji odlučuju o programskoj politici
ne mogu imati jasnu predstavu o stvarnom stanju bh. privrede,
a  investitori  imaju  veoma  malo  poticaja  za  ulaganje  u  tu
privredu. Posljedica toga je izostanak novih radnih mjesta u
bh. privredi koja su neizostavno potrebna u cilju poboljšanja
životnog standarda.

Veza  između  statistike  i  radnih  mjesta  u  potpunosti  je
analizirana u proljetom izdanju Ekonomskog biltena koji je
objavljan  danas.  Prvi  zamjenik  visokog  predstavnika  Donald
Hays je u svom uvodu naglasio da BiH još uvijek ne privlači
nivo  stranih  investicija  kakav  joj  je  potreban  kako  bi
osigurala osnovu za ekonomski rast. Jedan od razloga za ovakvo
stanje  je  negativan  imidž  koji  ova  zemlja  uživa  u  smislu
mjesta za ulaganje, a koji stvaraju neadekvatni i netačni
statistički podaci. Zvanični podaci pokazuju dvostruko veću
stopu nezaposlenosti, a podaci o ekonomskoj situaciji svjedoče
o stanju koje je za četvrtinu lošije od stvarnog. Kako je
naglasio ambasador Hays: “Ukoliko se ne riješi ova oblast, BiH
će biti označena kao zemlja koja o svojoj ekonomiji stvara
goru sliku nego što je to opravdano i koja stoga zvanično radi
u suprotnosti sa vlastitim interesima.”

 

Zakon o visokom obrazovanju

Rok koji je Svjetska banka postavila bh. vlastima za donošenje
Zakona o visokom obrazovanju ističe tokom vikenda.

Ukoliko zakon ne bude donesen, BiH od Svjetske banke neće
dobiti kredit vrijedan 42 miliona dolara.

To  je  mnogo  novca,  i  značilo  bi  3.000  KM  za  svakog
univerzitetskog  profesora  u  BiH  za  poboljšanje  usluga
studentima. Ukoliko bi se pravilno investirao, taj novac bi
predstavljao  neposredan  i  pozitivan  doprinos  poboljšanju
učionica i predavaonica na teritoriji cijele zemlje. Taj novac
bi omogućio nastavnom kadru na univerzitetima da bolje rade
svoj  posao  i  poboljšao  zahtjevne  uslove  u  kojima  su  bh.
studenti promorani studirati.

Ali nije riječ samo o novcu.

Zakonom, u koji su ugrađene garancije za zaštitu jezika i
kulture naroda BiH, u visoko obrazovanje BiH se uvode moderni
evropski standardi. To je ključni element za konsolidaciju
akademskog integriteta bh. univerziteta.

Zakonom  se  također  ispunjava  jedan  od  ključnih  kriterija
Vijeća Evrope za postprijemni period.

Jasno je da je donošenje ovog zakona u interesu bh. studenata,
bh. nastavnika i građana BiH u cijelosti. OHR očekuje da će
ponašanje  onih  koji  predstavljaju  građane  odraziti  ovu
činjenicu.

Još jedna napomena po pitanju obrazovanja; kada je riječ o
administrativnom ujedinjavanju dvije škole pod jednim krovom u
Kantonu  6,  željeli  bismo  potvrditi  da  je  nakon  pažljive
procjene  utvrđena  novčana  kazna  protiv  HDZ-a  u  skladu  sa
Odlukom  visokog  predstavnika  od  26.  aprila  2004.  godine.
Važenje ove sankcije protiv HDZ-a će se nastavljati svake
sedmice  dok  ne  provedu  administrativno  ujedinjavanje
preostalih  podijeljenih  škola.



Visoki predstavnik će održati konferenciju za štampu danas
popodne  u  13:00  u  OHR-u.  Tema  te  konferencije  će  biti
finansijski  izvještaj  SDS-a.


